
Яу күрке

                              (поэмадан өзекләр)                  Гали Хуҗиев

1
Ул фронтка килде солдат булып,

Солдат булып керде сугышка, 

Узды күпме озын поход юлы, 

Солдат кына күргән тормышта.

Окопларда үтте күпме төннәр, 

Пыскып янган учак янында.

Күчте фронт.

Сугыш төтеннәре

Томан булды Днепр янында.

Нурми килде менә сусап, тирләп,

Чал чигәле иргә охшаган, 

Поход тузаны бу...

Аңа җүнләп

Мыек та бит әле чыкмаган.

Һәр солдатны бүген ярсу алган,

Киев көтә, Киев чакыра;

Һәм чакыра безне бөек Богдан,

Менгән килеш бронза атына.

Уйлар уза Днепр буйларына, 

Чал дулкыннар ярны кагалар.

Ә саперлар,

Бозлы суларына

Билдән кереп кичү салалар.
Төбенәчә айкап киң елганы, 
Ярга кагып чуер ташларын,

Ярылдылар дошман миналары, 

Содатларның даулап башларын,

Ярылдылар төшеп бер-бер артлы, 

Күтәреп су баганалары.

Капланды да суга көймә батты, 

Ерак агып китте аннары...

Сугышчылар чыкты суга чумып, 

Тукта, ничек болай булды соң?

Өсләренә

Бүрек-бүрек булып,

Су коелды, көзге бозлы су...

Ишелеп-ишелеп килде дулкын-таулар,

Шинельләре тартты тирәнгә;

Дулкыннарга каршы йөзде алар,

Су агызды һаман түбәнгә.

Узды алар,

Днепр уртасыннан

Ярынача шулай кочаклап;

Ташлы ярга аяк басу белән

Берсен-берсе алды кочаклап.

Ике куллап борып сыккан кебек, 

Шинельләрнең суы коелды;

Ә шулай да

Якын дус кочагы

Һәнәрсәдән җылы тоелды.

Алда әнә дошман пулеметы

Сизеп кенә алсын тыныңны,

Хәзер, хәзер менә аның уты

Чикләр синең узар юлыңны.

Утыз адым...

Штык җитәр якын ара бит.

Һәм арыслан моны, бу араны

Бер ыргылып үтә ала бит.

Ә соң Борис Куркин

Арысланнан әллә киммени?

Утыз адым... бары бер ыргылып...

Бу хәленнән әллә күрмиме?..

- Башлап, - диде Куркин, - үзем барам!

Курган ышыгына елышып, 

Якынлашты дошман блиндажына,

Түше белән җирдән шуышып.

Гранаталар бәрде бер-бер артлы, 
Гранаталар блиндаж түбәсен

Өермәдәй читкә алып атты, 

Өзгәләде дошман гәүдәсен...

Менә алар тагы өчәү бергә,

Өчесенең уртак язмышы,

Сыендылар тагын килеп җиргә.

Колактагы дулкын тавышын

Алыштырды мина улаулары,

Актарылып бетте тирә-як;

Төшермичә кулдан коралларын,

Үткәрделәр төнне. Һәм ерак

Узды җилләр – Карпат буйларына, я

Якынлашты көзге таң алды;

Ышыкланып аксыл томанына,

Чал Днепр кичте батальон.

Өч көн буе тынмый барды сугыш, 

Өч көн буе ашсыз һәм сусыз, 

Өч төн буе тынмый барды сугыш,

Өч төн буе солдат йокысыз.

Штыкларда әле фашист каны...

Кояш батып барган вакытта,

Яңа тынды шавы атаканың.

Һәм окоптан күчеп окопка,

Солдатларның хәлен белеп чыкты

Аталары – солдат-генерал.

Озаккамы булыр бүген йокы,

Озаккамы булыр бүген ял?..

II
Су буйларын тагын томан сарды,

Землянкада менә кабаттан

Ахак төсле учак ялкынланды,

Ару-талу китте солдаттан.

Түшәк тими сугыш кешесенә, 

Бетергән ул аны онытып, 

Йокладылар сыенып бер-берсенә,

Берсен-берсе шулай җылытып.

Учак сүнде.

Бажан хисләренә

Тынгы түгел, ялкын үрләде,

Төн авышты.

Ләкин күзләренә

Әле һаман йокы кермәде.

Нидән бүген болай алсу һава,

Нинди ялкын айкый бу төнне?

Актарылып шулай Киев яна.

Туган шәһәр... Куе төтене – 

Сабыйларның көле җиргә төшеп, 

Окоп өсләренә сарыла...

Моннан авыр ни бар солдат өчен?

Аяк баскан Днепр ярына,

Немец аның туган башкаласын, 

Гомер иткән нигезен күчерә.

Көле мәллә газиз баласының,

Сарыла килеп окоп өстенә?

Саумы аның сөйгән гомер дусты,

Әллә юкмы күптән дөньяда?

Мөмкин түгел, юк, юк, бу язмышны

Китерергә хәтта уйга да. –

Исәндер ул!
Ниләр кичерсә дә,

Эзләп табып күрер аны бер.

Сөеклесе,

Күзен сөртә-сөртә,

Иңнәренә килеп сарылыр:

· Җаным, - дияр, -

Коткаручым, - дияр, - 

Көттек, - дияр, - сезне зарыгып...

Берсен-берсе тагын күбрәк сөяр,

Берүк хисләр белән кабынып.

Авыр кайгы китәр уйларыннан,

Эреп аккан язгы боз сыман;

Ул яңа көч бирер, яңа дәрман,

Әкияттәге сылу кыз сыман...

Польша суы Висла буенда.

Солдат шулай озын юлны узды,

Ерак калды туган Россия;

Бергә ләкин һаман әкият кызы,

Бергә әле һаман Асия.

Без Висланы кичтек сугыш белән,
Йөзеп яки көймә, салларда; 

Һәр солдатның бүген сулышында

Фронт сулышын мөмкин аңларга.

Өч дус менә тагын бер окопта,

Баш очында сугыш яшене...

Мондый чакта бер минут та

Агартырдай була чәчеңне.

Кара менә якын иптәшеңә,

Ни күрмәгән сугыш эшендә?

Юкка мени,

Бажан чигәсенә

Буран кунган утыз яшендә?

Снарядлар айкый тирә-якны,

Төтен, туфрак бергә уралып,

Күтәрелә күккә. Ташлар чатный, 

Һәм көл була ташлар уалып.

Нурми күрә;

Бөтен тизлегенә

Ут яудырып килгән танкны

Ни туктатты?

Әллә үзе генә

Тындымы ул бары вакытлы?

Менә аны кара төтен сарды,

Ялкын талый броня-кылычны,

Нишли аның танкист-хуҗалары,

Кем коткарыр алар тормышын?..

... Сикереп менде Нурми минутында,

Яна торган танк өстенә;

Буылды ул төтен болытында,

Карамады ләкин һич нигә;  -

Кашы-чәче көйде...

Билендәге

Гранатасы әгәр шартласа,

Тимер көче

Тирә-юнендәге

Бөтен җирне айкап ташласа,

Беткән иде шунда барысы-барысы.

Тик кайтмады Нурми уеннан,

Һәм яралы танкист-командирны

Алып чыкты сугыш кырыннан.

Йөрәкләрне бу юл бергә кушты,

Җитте алар шуышып окопка.

Солдат булган кеше мондый дусны

Онытырмы берәр вакытта?!

                                     VII

Тау артына төшеп кояш батты,

Куе зәңгәр кичке күк йөзе,

әйтерсең лә, яңа чәчәк атты

Яңгырдан соң җитен диңгезе.

Акты уйлар ерак-еракларга,

Көтте күңел сәлам хатларын.

Карап Куркин янар йолдызларга,

Хәтерләде Урал утларын.

Урал, Урал!

Мартен-домналарың

Гүли һаман колак төбендә;

Кайнап аккан чуен елгаларың

Сыймый кебек хәтта Иделгә.

Син, син илнең җиңү арсеналы,
Безгә көн-төн корал коясың;

Солдат ничек

Моның барысын-барысын

Үз йөрәге белән тоймасын?!

Һәркем өчен шулай: туган җире – 

Алтын бишек, язгы бакча ул.

Еракта да җылы исәр җиле, 

Йөрәкләрдә тирән ята ул.

Кем уралды Бажан уйларына,

Кем биләде хыял дөньясын?

Украина, алтын Украина,

Җитсә әгәр сиңа колачы,

Алыр иде сине кочагына,

Яки язның җылы яңгыры

Булып явар иде туфрагына,

Инде узгач сугыш янгыны.

Яшәсен дип кырлар, бакчаларың,

Елгаларың тулып аксын дип;

Көтү-көтү очар акчарлагың

Чал Днепрга кабат кайтсын дип...

Днепрогэс тизрәк балкысын дип,

Кушар иде якты акылын,

Домналарың тизрәк кабынсын дип,

Өстәр иде йөрәк ялкынын...

Узар иде сугыш юлларыннан,

Днепргача  - Висла ярыннан,

Иделгәчә - Днепр буйларыннан,
Һәм һәр җирдә: көткән, сагынган

Ялкыннарын кабат табар иде,

Булсалар да әллә кайларда.

Ә хәзергә сугыш...

Карпат җиле

Сәламнәрен илтсен аларга...

Уйлар җитез язгы очар коштай,

Алар инде Идел өсләрен

Очып узды...

Туган Татарстан,

Син биләдең Нурми хисләрен.

Татарстан, туган Татарстан,

Китмисең син безнең йөрәктән;

Син бит безне, син бит яз-тормышта

Алтын бишек булып тибрәткән.

Менә синең урман, җирең-суың,

Дүрт Иделең, Кремль, башкалаң – 

Якты түре Идел-йортыбызның – 

Идел буеңда ташкалаң. 

Казан! Казан!

Урам ташларыңда

Суынмаган Ильич эзләре;

Һәм бүген дә

Университетың залларында

Казан, Казан!

Яңгырый бит аның сүзләре.

Синең бу көннәрең

Язгы Идел итә күңелне.

Эшче Казан!

Завод төтеннәре

Җылыта синең кышкы күгеңне.

Менә Кама...

Уйларыма кабат

Урала да керә Асия, 

Менә Днепр, 

Менә карлы Карпат...

Менә шулай бөтен Россия

Йөрәгенә күчә һәр солдатның,

Һәрнәрсәдән артык сөелеп.

Һәм каерылмас егет-ир канаты,

Яшәгәндә “илем-көнем” дип.

Шушы уйлар белән узды бу төн,

Учак сүнде җуеп җылысын,

Уйсуларга ятты күксел төтен,

Хәтерләтеп язның сулышын. 

                VIII
Таң алдыннан тагын сугыш кызды,

Мина яуды җирне яндырып;

Акчарлаклар кабат куркып очты,

Балаларын ялгыз калдырып.

Тамырлары белән актарылып,

Таллар ауды Висла суына;
Атышлардан бетте колак тонып,

Төтен ятты елга буена,

Туп ярылды төшеп якын гына,

Нурми поскан куак кырында.

Уй чуалды...

Дошман окобына

Бер ыргылып җитәр урында

Яраланып җиргә егылды ул,

Үләннәрдә комач кан эзе...

Егермегә каршы ялгызы ул,

Егермегә каршы бер үзе.

Нурми күрә;

Немец солдатлары

Шуышалар аның янына.

Һәм өстенә килгән гранаталар

Кире оча дошман ягына.

Егермегә каршы ялгызы ул,

Тик җыенмый башын ияргә;

Аның өчен хәзер бер генә юл,

Бер генә юл сугышып үләргә.

Атты ярсып соңгы патронгача,

Утланганчы корал көпшәсе.

Соңгы сугыш...

Соңгы адымгача

Кемгә, ничек, нәрсә әйтергә?..

· Хуш, Асия! Сөю-сагынуымның

Барысы сиңа, сиңа, Асия!

· Хуш, Россия! Бөтен барлыгымны

Сиңа бирәм, сиңа Россия!..

Билендәге соңгы гранатасын

Күкрәгенә кысып тиз генә,

Ыргылды ул, җыйнап актык көчен,
Каны калды тамып эзенә.

Җир тетрәтеп менә шартлау булды...

Төтен, туфрак бергә кушылып

Күтәрелде күккә... Ничә мәлгунь,

Үз канына үзе тончыгып,

Ауды җиргә...

Бөтен тирә-якны

Ялкын белән тимер көйдерде.

Үлеме дә совет солдатының

Дошманнарга үлем китерде...

Ил югалтты шулай бер солдатын.

Тик ышанмый күңел моңарга,

Мондый дуска булган яратуны

Йөрәкләрдән безнең җуярга

Җитәрмени сүнү-үлем көче,

Җитәрмени көче кайгының,

Ул тормышта

Туган җире өчен

Бирсә шулай бөтен барлыгын?!

Янды Бажан шушы хисләр белән,

Һәм тезләнеп, салкын гәүдәсен

Кочаклады аның:

· Сүзләр белән

Әйтеп кенә булмый һәзммәсен...

Кайгы көче Куркин башын иде

Коралдашы кабере өстендә;

Тәүге тапкыр шулай янып көйде

Чирек гасыр гомер эчендә.

· Син юк инде, дускай, арабызда,

Йөрәкләрдә ләкин син безнең...

Һәм Куркинның сүзсез карашында

Һәрбер солдат күрде үз йөзен.

Шул чак, гүя, әкият кызы булып

Баш очына басты Асия.

Пилоткасын салды һәркем тынып...

Әйтерсең лә бөтен Россия,
Җан җылысы бүлеп һәр йөрәктән,

Кояш булып аңа иелде.

Менә шулай Нурми мәңгелеккә

Йөрәкләрдә кабат терелде.

Сорасаң син солдат ялгыз чакта,

Үз янында аны бар итеп,

Һәркем әйтер:

· Без икәүбез сафта:

Менә мин һәм Нурми Шәрипов!

  Польша, 1944. 

